
REGJERINGA   har tilrådd Stort
inget om å oppheva vernet 
mot kraftutbygging i elva Opo 
i Odda, med grunngjeving at 
dette vil gje både flaumvern 

og elektrisk kraft, trass i at NVE er i ferd 
med å sikra elva slik at den skal kunna 
tola 200årsflaumar. Om Stortinget seier 
ja til kraftutbygging, kan andre verna 
vassdrag stå for tur til å få liknande  
lagnad, med same grunngjeving

I DEI SISTE ÅRA   har det vore fleire  
skadeflaumar i norske vassdrag. Sjølv om 

desse flaumane ikkje kan måla seg med 
vassmengdene og skadeomfanget under 
Storofsen i 1789, har det fleire stader blitt 
krav om omfattande flaumsikringar, 
mellom anna i det verna Opovassdraget 
i Odda kommune.

Dei mange spektakulære fossane og 
friluftsinteressene knytt til dette vass
draget gjorde at eit samla kommunestyre 
hadde støtta verning før det vart vedteke 
i Stortinget i 1973. Opo, den om lag to km 
lange elvestrekninga frå Sandvinsvatn 
til Sørfjorden, er den mest majestetiske 
elvestrekninga i heile vassdraget, og er 
samstundes ein sentral del av landskaps
biletet og bybiletet i Odda. Det er ikkje 
uvanleg at vassføringa i Opo år om anna 
vert stor om hausten, særleg når sterkt 
regnvêr og snøsmelting kjem samstun
des. Det er likevel ingen aukande føre
komst av store vassføringar i elva. 

Frå 1909 til i dag har vassføringar på 
over 400 m³/sek kome i 1917, 1918, 1938, 
1940, 1983 og 2014. I tre av desse åra (1917, 
1918 og 1983) var vassføringane over 455 
m³/sek, men den 28. oktober 2014 kom 
middelvassføringa opp i 535 m³/sek, og 
i nokre timar var den om lag 780 m³/s. 
Det førte til stor erosjon og masseforflyt

ting, og fleire hus og ei bru vart tekne 
av flaumvatnet. Meir eller mindre heile 
Odda var i sjokktilstand i tida etterpå, og 
ikkje uventa kom det massive krav om 
flaumsikringstiltak. Noregs vassdrags 
og energiverk (NVE) gjekk straks i gang 
med opprydjing og sikringstiltak, medan 
kommunestyret gjekk vidare, og vedtok 
i 2015 å inngå ein intensjonsavtale med 
Sunnhordland Kraftlag om å laga ein 
såkalla flaumtunnel kombinert med eit 
kraftverk. Regjeringa tilrådde Stortinget 
den 28. oktober i år å oppheva det varige 
vernet av Opo, og opna for kraftutbyg
ging, med grunngjeving å hindra skade
flaum og samstundes produsera elektrisk 
kraft. 

OPO HAR BESTANDAR  av storlaks og sjøaure. 
Gjennomsnittsvekta for opolaks har lege 
på 8,4 kg, og hundrevis av oddingar har 
nytta fritida til fiske i elva. Samla fangst 
av opolaks i elv og sjø kan ha utgjort 
over 200 tonn i åra 19491985. Elvar her 
i landet med vassføringar under 40 m³/
sek i sommarhalvåret ser ikkje ut til å gje 
bestandar med storlaks. Sommarvass
føringa i Opo er i dag godt over 40 m³/
sek (sjå vassføringsdiagram), men om 
storparten av vatnet vert ført utanom 
elva via tunnel til eit kraftverk, fell høgst 
sannsynleg grunnlaget for storlaks bort. 
Opolaksen inngår i det statleg finansierte 
prosjektet «Genbank Hardanger» som 
har som siktemål å styrkja laksebestan
dane i Hardanger. Dette arbeidet vil vera 
bortkasta om mesteparten av vatnet i elva 
og dermed miljøet for storlaks vert borte. 

SUNNHORDLAND KRAFTLAG  har planlagt eit 
kraftverk som skal kunna nytta ei vass
føring på 75 m³/sek. Sidan det ikkje er 
reguleringsmagasin i Opovassdraget, vil 
det planlagde anlegget i praksis fungera 
som eit elvekraftverk, dvs. produksjonen 
vil vera heilt avhengig av kva vassføringa 
i elva er til ei kvar tid.

Ifølgje Norges Vassdrags og Energi
direktorat (NVE) var middelvassføringa 
i åra 20002014 over 75 m³/sek i berre to 

månader av året (juni og juli). Dermed 
kan kraftverket i gjennomsnitt berre 
nytta ein liten del av sin kapasitet, og i 
lange periodar, særleg i vinterhalvåret, 
må det heilt stansa drifta om det skal 
vera noko vatn att til elva. Det syner at 
dette kraftverket vil vera usikkert reint 
økonomisk, noko òg NVE peikte på i sin 
vurdering av prosjektet i Proposisjon 11S 
(20162017) frå Olje og Energideparte
mentet. Det er berre ved støtte gjennom 
statlege subsidiar (grøne sertifikat) at det 
vil vera økonomisk grunnlag for utbyg
ging, og til ein svært høg miljøkostnad. 

PARALLELT MED PROSESSEN  for å få bygd eit 
kraftverk, har NVE kome langt i arbeidet 
med erosjons og flaumsikringstiltaka 
i Opo. Dette arbeidet skal vera ferdig 
i 2017, og då vil elva vera i stand til å ta 
unna vassføringar som svarar til ein 
200årsflaum, med klimapåslag på 
kanskje over 1000 m³/sek. Når flaumsi
kringsarbeidet er gjennomført, har det 
truleg vore brukt over hundre millionar 
kroner. Men arbeidet har sikra at elva 
ikkje treng kraftutbygging, og framleis 
vera eit attraktivt landskapselement og 
ei viktig storlaks og sjøaureelv. Dette bør 
vega tungt når Stortinget skal handsama 
framlegget om oppheving av det varige 
vernet mot kraftutbygging. 

Argumentet om fare for skadeflaum 
kan brukast for mange vassdrag. Vert 
vernet oppheva for Opo, ligg det an til 
at andre verna vassdrag kan byggjast ut 
for kraftproduksjon med same grunn
gjeving, dvs. for å hindra skadeflaumar. 
Dei økologiske og landskapsmessige 
kostnadene vert knapt nemnt. Er det 
slik vi vil behandla dei attverande, verna 
vassdraga våre? 

Står dei verna 
vassdraga no 
for fall?
Om Stortinget seier ja til kraft-
utbygging i Odda, kan andre 
verna vassdrag stå for tur til å 
få liknande lagnad - med same 
grunngjeving.

Når flaumsikringsarbeidet er 
gjennomført, har det truleg 
vore brukt over hundre  
millionar kroner.

